Сөекле шагыйребез Габдулла Тукайның 130 еллыгын каршылап
Тукай иҗатының бала тәрбияләүдәге роле
(Ата-аналар җыелышы)

Нурия СӘЙФЕТДИНОВА, Рушания СИБГАТОВА,

Балык Бистәсе районының Олы Елга авылындагы «Умырзая» балалар бакчасының I квалификация категорияле тәрбиячеләре
Максат. Балаларга Г.Тукай иҗатына мәхәббәт тәрбияләү һәм аның шигырьләрен сәнгатьле сөйләү осталыгына өйрәтү. Балалар бакчасында да, өй шартларында да балаларга һәм әти-әниләргә Г.Тукайның әдәби әсәрләрен өйрәнүгә омтылыш уяту. Балаларны Г.Тукай иҗаты аша кечкенәдән мәрхәмәтле, гадел, шәфкатьле, хезмәт сөючән, табигатьне ярата белүче, олыларга миһербанлы, туган җирен яратучы итеп тәрбияләү.

Җыелыш барышы

Тәрбияче. Хөрмәтле ата-аналар! «Бала тәрбияләүдә Г.Тукай иҗаты» дигән темага багышланган ата-аналар җыелышын башларга рөхсәт итегез. (Г.Тукай портреты түрдә сәхнәдә тора, салмак кына «Туган тел» көе яңгырый. Сөйләү барышында презентация күрсәтелә.)
Алып баручы.
Нинди таныш моңлы көй бу?

Тукай җыры – «Тукай тел».
Истән бер дә чыкмый торган

Халык көе – «Туган тел».

Туган тел – әти-әниләрнең безгә биргән иң кадерле ядкаре ул. Телнең әһәмияте бик зур. Без тел аша яратабыз, назлыйбыз. Тел турында татар халык мәкальләрендә дә ачык күренә. Әйдәгез, бергәләп хәтергә төшереп алыйк.

«Мәкальне дәвам ит» уены.

Иң татлы тел – туган тел, ... (анам сөйләп торган тел).
Сүз – бер көнлек, ... (тел – гомерлек).
Тел белемнең ачкычы – ... (акылның баскычы).
Тел күрке – ... (сүз).
Сөйдергән дә тел, ... (биздергән дә тел).
Бүгенге җыелышта катнашучыларның күбесе – әниләр. Мин үзем дә ике кыз бала тәрбияләп үстерәм. Без балаларыбызда нинди сыйфатлар күрергә телибез соң? Сезнеңчә, Г.Тукай әсәрләре нинди тәрбияви көчкә ия? 

Ата-аналар. Балаларыбызны матурлыкка, яхшылыкка өйрәтә, кыю, батыр булырга өнди. 

Тәрбияче. Менә йөз елдан артык сөекле шагыйребез Г.Тукай әсәрләрен һәр буын, һәр татар баласы кечкенәдән күңеленә сеңдереп үсә, хәтта яттан белә. Әле нәниләрнең теле дә ачылмаган вакытта беренче тәрбия нәрсәдән башлана? 

Ата-аналар. Бишек җырларыннан.

(Әниләрнең берсе Г.Тукайның «Бишек  җыры»н җырлап күрсәтә.)
Тәрбияче. Элек һәр йортта бишек булган. Баланы йоклатканда бишек җырлары көйләү файдалы. Бишек җырларын тыңлап, бала тынычлана, сабый анага кушылып җырларга, туган телендә сөйләшергә өйрәнә.

Гаилә – ул тормышның нигезе. Әти-әни аның тоткасы булса, балалар – гаиләнең көзгесе. Гаилә – җылы учак. Гаилә никадәр нык булса, аннан килгән җылылык шулкадәр көчле була. Гаиләдә әһәмиятле холыклар формалаша.

(Әти-әниләрнең берсе Г.Тукайның «Безнең гаилә» шигырен яттан сөйли.)
Һәр әти-әни балаларын кечкенәдән табигатьне яратырга, бөҗәкләрне рәнҗетмәскә, мәрхәмәтле булырга өйрәтә. Әгәр дә нәниләрдә бу сыйфатлар тәрбияләнсә, ул олыларга карата да миһербанлы булыр. 

(Әниләр башкаруында Г.Тукайның «Бала белән күбәләк» җыры җырлана, «Гали белән кәҗә», «Кызыклы шәкерт» шигырьләре сөйләнә.)
Һәр ата-ана үз баласы турында: «Минем балам тырыш, уңган, таянычым булыр», дип өметләнеп үстерә. Г.Тукайның нинди әсәрләрен укып тыңлап, шушы өметләребез акланыр икән? 

(Бер әти кеше Г.Тукайның «Эшкә өндәү» шигырен яттан сөйли.) 

Әйе, балаларны хезмәт сөючән итеп үстерү зур тырышлык сорый. Балаларыбыз тырыш, хезмәт сөючән булыр, дип өметләнәбез.

Г.Тукай балалар өчен табышмакларга да зур урын биргән.

(Бер әни ата-аналарга табышмаклар әйтә.)  
• Боз һәм кар эреде,

Сулар йөгерде;

Егълап елгалар,

Яшьләр түгелде.

Көннәр озая,

Төннәр кыскара.

Бу кайсы вакыт? –
Йә, әйтеп кара! (Яз көне) 

• Ашлыклар үсте,

Башаклар пеште;

Кояш пешерә,

Тиргә төшерә.

Халык ашыга,

Китә басуга,

Урагын ура, –
Бу кайчак була? (Җәй көне)
• Кырлар буш кала,

Яңгырлар ява;

Җирләр дымлана, –
Бу кайчак була? (Көз көне)

Һәр җир карланган,

Сулар бозланган;

Уйный җил-буран, –
Бу кайчак, туган? (Кыш көне)
Тәрбияче. Әле безнең улларыбыз – булачак солдатлар да. Балаларны Г.Тукай кечкенәдән батыр, кыю булырга өндәгән. Бу сыйфатлар Г.Тукайның кайсы әсәрләрендә ачык чагыла?
(Ата-аналардан берсе Г.Тукайның «Сабыйга» шигырен укый.)
Г.Тукай әсәрләрендә тәкәбберлек, горурлык, мин-минлек, үз-үзен башкалардан өстен кую кебек темалар да чагыла. «Баскыч» шигыре – шуның ачык мисалы. 

Без балаларга кечкенәдән туган җиренә, туган авылына карата мәхәббәт тәрбияләргә тырышабыз. 

Әйдәгез, Г.Тукай иҗат иткән «Туган авыл» җырын бергәләп җырлыйк. (Җыелышта катнашкан ата-аналар, бергәләп, «Туган авыл» җырын башкара.)
Бала туган җирен – кендек каны тамган җирне онытмый икән, ул әти-әнисен дә, туган нигезен дә онытмаячак, хөрмәт итәчәк дигән сүз. 

Без шул сыйфатларны кечкенәдән Г.Тукай иҗаты аша тәрбияләргә тырышсак, балаларыбыз игелекле, миһербанлы, кыю, батыр хезмәт сөючән булып үсәрләр, дигән өметтә калабыз.

Г.Тукайның сүзләренә бик күп җырлар язылган. Хәтта ул җырларны халык җырлары дип тә йөртәләр. «Халык җырлары халкыбыз күңеленең һич тә тутыкмас вә күгәрмәс саф вә рушан көзгеседер», дигән Тукай. Аның иҗаты үзе дә музыканы яратырга өйрәтә, күңелләребезне, хисләребезне нәфисләндерә. Г.Тукай сүзләренә язган җырларны беләсезме икән?

«Көйне таны» уены.
(Г.Тукайның «Карлыгач», «Бала белән күбәләк», «Пар ат», «Туган авыл», «Туган тел» дигән шигырьләренә язылган җырларның көйләре тәкъдим ителә.)
Әкият сөйлим сезгә,

Тезеп сүзләрен сүзгә,

Ә сез отып калыгыз,

Күңелегезгә салыгыз.
Әкият төше – алтындыр,

Аңлаганга акылдыр.

1. Шүрәлегә һәм Былтырга хас сыйфатларны аерып әйт. (Батыр, хәйләкәр, беркатлы, акылсыз, куркыныч.) (Слайдта бирем бирелә.)
2. Кәҗә белән Сарыкка явыз бүреләрне җиңәргә нәрсә булыша? (Курку, көч, акыл, дуслык, хәйлә.)
3. «Су анасы» әкияте балаларны нәрсәгә өйрәтә? (Батырлык, караклык, алдау, иясез әйберләргә тимәү.)
4. Шүрәленең тышкы кыяфәтен тасвирла.

5. «Шүрәле» әкиятенә нинди татар халык мәкальләре туры килә? (Хәйләсез – дөнья файдасыз. Эш беткәч, уйнарга ярый.)
Тәрбияче. 
«Без – бәхетле, без – шагыйрьле халык,

Без – Тукайлы халык мәңгегә!» 
Әйдәгез, бергәләп Г.Тукай иҗатына карата викторина сорауларына җавап табыйк. 

1. Һәрвакыт авыз эчендә, ә йотып булмый. (Тел)
2. «Җәй көнне: эссе һавада мин суда коенам, йөзәм:

Чәчрәтәм, уйныйм, чумам, башым белән суны сөзәм». Шигырьнең исемен әйт («Су анасы»)
3. «Һәр җир карланган

Сулар бозланган

Уйный җил-буран, –
Бу кайчак туган? (Кыш)
4. «Әткәй-әнкәй, мин, апай, әби, бабай һәм бер песи». Бу нинди шигырьдән өзек? («Безнең гаилә»)
5. Бөек, данлыклы кешегә куела торган статуя. (Һәйкәл)
Хөрмәтле та-аналар! Күрәсез, Г.Тукай иҗаты никадәр тәрбияви көчкә ия икән. Балаларыбыз күңеленә сабый чакларыннан ук сөекле шагыйребез иҗатына карата мәхәббәт тәрбияли алсак, алар, һичшиксез, миһербанлы, шәфкатьле, хезмәт сөючән, ата-анасына кадер-хөрмәт белән караучы, нечкә күңелле, татар телен сөюче булып үсәр, дип уйлыйм. Шуңа да бүгенге җыелышыбызны халкыбызның милли гимнына әверелгән Г. Тукайның «Туган тел» җыры белән тәмамлыйк. (Бергәләп «Туган тел» җырын башкаралар.)
